
Met fynkuns beklee����
 

Helena Liebenberg 
 

  
’n Besoek aan die Stedelijk Museum De Lakenhal in Leiden enkele jare gelede was ’n 
vanselfsprekende keuse nadat ek sedert 2001 vir twee jaar aan Kaapse VOC-
dokumente ‘blootgestel’ was.  Dié dokumente stel ’n mens aan ’n vroeërtydse wêreld 
bekend en verleen aan jou toegang tot die rykdom wat in die wye rompe van die 
retoerskepe tussen Europa en die Verre-Ooste verseil is. Veral die stowwe soos 
armoesijn, baftas, bethille, gilang, karsaai, salampoeris en ander kosbare Oosterse sy 
en satyn het in my verbeelding uit die skeepsvraglyste afgerol in kleurvolle massas 
mooi. Wat die kleurvolheid betref, het ek ’n soortgelyke gevoel in die Lakenhal 
ervaar hoewel met ’n ordelike verskil, aangesien die tekstielsoorte daar in netjiese en 
hanteerbaare stroke en lengtes uitgestal word. 
  
Op die Museum se inligtingsblad staan die volgende: 
 

“Het museum is gevestigd in een prachtig historisch gebouw uit 1640. In 
 Leiden, destijds een beroemde textielstad, werd de wollen stof laken 
 vervaardigd. De Lakenhal vormde het centrum van de Leidse lakennijverheid. 
 Het gebouw diende tegelijkertijd als keurplaats, administratief centrum en 
 beurs. Hier vergaderen de gouverneurs van de Lakennijverheid. 

Lakenhandelaren leverden hun product op het voorplein af, waar 
 Staalmeesters het keurden. 

 

 
Stedelijke Museum de Lakenhal, Leiden (Museum de Lakenhal-webblad) 

 
De Staalmeesters voorzagen de balen van loodjes, als waarmerken. Zij knipten 

 een staaltje van de gekeurde stof en plakten dat in een register, het stalenboek. 
 Daarna werd de stof verhandeld. Leids laken werd naar heinde en ver 
 geëxporteerd: er zijn lakenloden gevonden in Indonesië, Zuid-Afrika en 
 Amerika. ... De mooiste zaal in De Lakenhal is de grote gildezaal,  ook wel 

 ‘Grote Pers’ genoemd. Hier kreeg het gekeurde laken een loodje als 
 waarmerk.”  
  
Die VOC het natuurlik nie net lakense en ander stof uit Europa na oorsese markte 
uitgevoer nie, maar het ook ’n inter-Asiatiese handelsnetwerk gevestig om te voorsien 
in die groot vraag na tekstiel wat in Indo-Sjina en die Indonesiese skiereiland bestaan 
het. Danksy die groot kapitaal waaroor die VOC beskik het, het Nederland in die 
agtiende eeu ook tot ’n belangrike Europese tekstielinvoerder ontwikkel. 
  
Dit was veral die geverfde katoenmateriaal, die sogenaamde ‘sitsen’ wat in groot 
aanvraag was. Ndl. sits, destyds ook gespel chits en chitsen, verwys na fyn bont 
katoen met blomme en figure wat met die hand daarop geskilder is. Dit is 
oorspronklik in Oos-Indië gemaak. Hierdie tekstielsoort was ook in Suid-Afrika 
bekend as Afr. sis ‘katoenstof, gewoonlik bedruk met allerlei ontwerpe’. 
 
 
 

 
 

Voorbeeld van VOC-tekstielware uit die Ooste 
 
Die tegniek waarmee die ontwerpe aangebring is, was ’n soort batiktegniek waardeur 
sommige kleure met behulp van wasafdekking geverf is, in kombinasie met ’n 
beitstegniek waarby ander kleure met metaalsoute aan die vesel geheg is. Aan die 
einde van die 17e eeu, toe die invoer van sitsen op groot skaal plaasgevind het, was 
hierdie tegniek nog heel onbekend in Europa.  
  
Die VOC het daarin geslaag om ’n bepaalde stempel op die Europese mode te druk, 
net soos wat hy ’n stempel gedruk het op die produksie van die Indiese 
tekstielnywerheid wat vir uitvoer bedoel was. 

’n Ou kaart van Leiden (“Leijda”) 


